
Me emrin e Allahut, Mëshirëplotit, 
Mëshiruesit 

 
Lavdia i takon vetëm Allahut, Zotit të botëve. Paqja 
dhe bekimet qofshin mbi Muhamedin صلى الله عليه وسلم, mbi 
familjen e tij dhe mbi shokët e tij. 
 
Lutja është lidhja më e drejtpërdrejtë e robit me 
Zotin. Ajo është shenjë e varfërisë sonë qenësore 
para Tij dhe e mëshirës së pakufishme të Tij ndaj 
nesh. Dhe pa dyshim që një rob ka nevojë t’i lutet 
Zotit me frikë nga ndëshkimi i Tij dhe me shpresë te 
mëshira e Tij, në vështirësi dhe në mirëqenie. 
 
Për këtë libërth kemi përzgjedhur lutje të verifikuara 
nga Kurani dhe nga lutjet e Muhamedit صلى الله عليه وسلم, të cilat 
përmbledhin kërkesat më të rëndësishme të jetës së 
besimtarit, si: faljen, udhëzimin, mbrojtjen, 
përmirësimin e zemrës, furnizimin. 
 
Urojmë që këto lutje të të shërbejnë në përgjërimet e 
tua për realizimin e mirëqenies sate në dynja e në 
Ahiret. 

Vlera e lutjes 

Allahu i lartë i nxit robërit e Tij që t’i drejtohen Atij 
me lutje. Ai thotë: 

“Kur robërit e Mi të pyesin ty për Mua, Unë jam afër, 
i përgjigjem lutjes, kur lutësi më lutet”. 1  

I Dërguari i Allahut صلى الله عليه وسلم ka thënë:  

“Lutja është adhurim”.2 

“Muslimanit që i lutet Allahut... Allahu do t’i japë 
njërën prej këtyre tri gjërave: Ose do t’ia përshpejtojë 
përgjigjen në këtë botë, ose do t’ia ruajë 
(shpërblimin) për në Ahiret, ose do ta largojë prej tij 
një të keqe të barabartë me të”. Ata thanë: “Atëherë 
do të shtojmë (lutjet)”. Ai  صلى الله عليه وسلم tha: “Allahu është edhe 
më i Bollshëm (jep edhe më shumë)”. 2F

3 

 
1 El-Bekare, 186. 
2 Musned Ahmed. 
3 Musned Ahmed. 

Lutje nga Kurani 

“O Zot im, ma mundëso të të falënderoj për të 
mirat që na i dhurove mua dhe prindërve të mi dhe 
të bëj vepra të mira që Ti pëlqen, dhe, me mëshirën 

Tënde, më fut në mesin e robërve Tu të mirë".       
(en-Neml, 19) 

*** 
“O Zot im, më fal dhe më mëshiro. Ti je Mëshiruesi 

më i mirë”. (El-Muminun, 118) 
*** 

“Zoti ynë, prano prej nesh (veprat tona). Me të 
vërtetë, Ti dëgjon çdo gjë, di çdo gjë”.                     

(el-Bekare, 127) 
*** 

“Na i prano pendimet, sepse Ti, me të vërtetë, je 
Pranues i pendimeve dhe i Mëshirshëm”.              

(el-Bekare, 128) 
*** 

“O Zot im, unë kam nevojë për çdo të mirë që ma 
jep”. (el-Kasas, 24) 

*** 
“Zoti ynë, ne i kemi bërë padrejtësi vetes sonë Nëse 
Ti nuk na fal dhe nuk na mëshiron, do të jemi prej 

të humburve”. (El-A’raf, 23) 
*** 

“Nuk ka të denjë për t’u adhuruar, përveç Teje.            
I patëmeta je Ti. Vërtet, unë kam qenë prej atyre që 

i kanë bërë padrejtësi vetes”. (El-Enbija, 87) 
*** 

“Zoti ynë, ne kemi besuar, prandaj na i fal mëkatet 
tona dhe na mbroj prej zjarrit të Xhehenemit”.  

(Ali-Imran, 16) 
*** 

“Na i shlyej mëkatet, na fal dhe na mëshiro. Ti je 
mbrojtësi ynë. Na ndihmo kundër popullit 

jobesimtar”. (El-Bekare, 286) 
*** 

“Zoti ynë, më fal mua, prindërit e mi dhe të gjithë 
besimtarët në Ditën e llogarisë”. (Ibrahim, 41) 

*** 
“Zoti ynë, mos na i devijo zemrat pasi na udhëzove 

dhe na dhuro prej Teje mëshirë. Vërtet, Ti je 
Dhuruesi i Madh”. (Ali Imran, 8) 

*** 
“Zoti ynë, na dhuro prej Teje mëshirë dhe përgatit 

për ne udhëzim të drejtë në çështjen tonë”.  
(El-Kehf, 10) 

*** 
“Zoti ynë, na e plotëso dritën tonë dhe na fal. Ti je 

gjithëfuqishëm mbi çdo gjë”. (Et-Tahrim, 8) 
*** 

“ O Zoti im, ma shto dijen”. (Ta-ha, 114) 
*** 

“O Zoti im, ma zgjero kraharorin, ma lehtëso 
çështjen time, dhe zgjidh nyjën e gjuhës sime, që ata 

ta kuptojnë fjalën time”. (Ta-Ha, 25–28) 
*** 

“O Zoti im, më dhuro urtësi dhe më bashko me të 
devotshmit”. (Esh-Shu‘ara, 83) 

*** 
“O Zoti im, më ruaj nga cytjet e shejtanëve.  
Dhe më ruaj, o Zoti im, nga prania e tyre”.  

(El-Mu’minun, 97-98) 
*** 

“Zoti ynë, na jep durim (sabër), na i forco këmbët       
(në luftë kundër armikut), dhe na ndihmo kundër 

popullit jobesimtarë”.                                               
(El-Bekare, 250)  

*** 
“Zoti ynë, dhurona në gratë tona dhe në 

trashëgimtarët tanë kënaqësi për sytë tanë dhe bëna 
shembuj për të devotshmit”. (El-Furkan, 74) 

*** 
“O Zot im, më bëj falës të namazit mua dhe 

pasardhësit e mi. O Zot, prano lutjen”. (Ibrahim, 40) 
*** 

“O Zoti im, më jep pasardhës të devotshëm           
(të mirë)”. (Es-Saffat, 100) 

*** 
“O Zoti im, mëshiroji ata pasi u kujdesën për mua 

sa isha i vogël”. (El-Isra, 24) 
*** 

“Zoti ynë, na jep të mira në këtë botë dhe të mira në 
Ahiret, dhe na mbroj nga ndëshkimi me Zjarr”.    

(El-Bekare, 201) 
*** 

“Zoti ynë, na fal ne dhe vëllezërit tanë besimtarë që 
kanë qenë para nesh, dhe mos bëj në zemrat tona 

urrejtje ndaj atyre që besuan”. (El-Hashr, 10) 

Lutje nga Suneti 
 

O Allah, unë i kam bërë shumë padrejtësi vetes 
sime. Askush tjetër përveç Teje nuk i fal mëkatet. 

M’i fal mëkatet dhe më mëshiro. Vërtet, Ti je Falësi 
i Madh, Mëshirëploti. 

*** 
O Allah, Ti je Zoti im. Nuk ka të denjë për t’u 

adhuruar, përveç Teje. Ti më krijove dhe unë jam 
robi Yt. Do t’i qëndroj besnik besës dhe premtimit 

ndaj Teje sa të mundem.  
 

Më ruaj nga e keqja e asaj që kam bërë. I pranoj 
mirësitë e Tua ndaj meje dhe i pranoj mëkatet e 

mia, prandaj më fal, sepse mëkatet nuk i fal askush 
tjetër përveç Teje. 

*** 
O Allah, m’i fal mëkatet, të voglat dhe të mëdhatë, 

të hershmet dhe të vonshmet, të fshehtat dhe të 
hapurat. 

*** 
O Allah, Ti je Falësi i Madh, Bujari. Ti e do faljen, 

andaj më fal. 

*** 
O Allah, m’i fal gabimet, paditurinë, teprimin në 
çështjet e mia dhe atë që Ti e di më mirë se unë.     

O Allah, ma fal seriozitetin tim dhe shakanë time, 
gabimin që e bëj pa qëllim dhe me qëllim, sepse të 

gjitha këto gjenden tek unë.  
 

O Allah, m’i fal mëkatet që i kam bërë dhe që do t’i 
bëj, ato që i kam bërë fshehurazi dhe haptazi, dhe 
ato që Ti i di më mirë se unë. Ti e përparon kë të 

duash dhe e vonon kë të duash. Nuk ka të denjë për 
t’u adhuruar, përveç Teje. 

*** 
O Allah, më ruaj nga ndëshkimi i varrit, nga sprova 
e Dexhallit, dhe nga sprovat e jetës dhe të vdekjes. 

*** 
O Allah, më ruaj nga pikëllimi për të kaluarën dhe 

ankthi për të ardhmen, nga pamundësia dhe 
përtacia, nga frika e tepruar dhe koprracia, nga 

rëndesa e borxhit dhe mposhtja nga njerëzit. 
*** 

O Allah, më ruaj nga frika, nga koprracia, nga 
pleqëria e rëndë, dhe më ruaj nga sprovat e dynjasë 

dhe nga ndëshkimi i varrit. 
 
 



9 
 

*** 
O Allah, më ruaj nga largimi i mirësive që m’i ke 

dhuruar, nga ulja e mirëqenies, nga ndëshkimi Yt i 
befasishëm dhe nga i gjithë hidhërimi Yt.  

*** 
O Allah, më ruaj nga sherri i asaj që kam bërë dhe 

nga sherri i asaj që nuk kam bërë. 
*** 

O Allah, më ruaj nga uria, se vërtet ajo është 
gjendje e rëndë, dhe më ruaj nga tradhtia, se vërtet 

ajo është cilësi e shëmtuar. 
*** 

Kërkoj mbrojtje me Fjalët e përkryera të Allahut 
nga zemërimi i Tij, nga ndëshkimi i Tij, nga sherri i 

robërve të Tij, nga cytjet e shejtanëve dhe nga 
prania e tyre. 

*** 
O Allah, kërkoj prej Teje udhëzim, devotshmëri, 

nder dhe pasuri. 
*** 

O Allah, më udhëzo dhe më jep përpikëri. 
*** 

O Allah, o Rrotullues i zemrave, përforco zemrën 
time në fenë Tënde. 

*** 
O Allah, na ndihmo të të kujtoj, të të falënderoj dhe 

të të adhuroj në mënyrën më të mirë. 
*** 

O Allah, bëj në zemrën time dritë, në shikimin tim 
dritë, në dëgjimin tim dritë, në të djathtën time 

dritë, në të majtën time dritë, mbi mua dritë, nën 
mua dritë, para meje dritë, pas meje dritë. O Allah, 

më jep mua dritë. 
*** 

O Allah, kërkoj prej Teje qëndrueshmëri në tërë 
çështjen time, vendosmëri në udhëzim, vërtetësi në 

të folur dhe pastërti të zemrës.  
 

Më ruaj nga sherri që Ti e di dhe më jep të mirën që 
Ti e di. Të kërkoj falje për atë që Ti e di. Vërtet, Ti je 

Njohës i të fshehtave. 
*** 

O Allah, më largo nga mëkatimi aq sa ka mes 
lindjes dhe perëndimit. O Allah, m’i hiq mëkatet 

ashtu siç hiqen njollat nga rrobat e bardha. O Allah, 
m’i hiq mëkatet me ujë, me borë dhe me akull. 

 
 
 
 



11 
 

*** 
O Allah, më udhëzo për moralin më të mirë, sepse 
askush përveç Teje nuk udhëzon në këtë. Më largo 

nga morali i keq, sepse askush përveç Teje nuk 
largon nga ai. 

*** 
O Allah, ma zbukuro moralin ashtu siç më bëre të 

bukur si krijesë. 
*** 

O Allah, më largo nga morali i keq, nga tekat e 
këqija, nga veprat e këqija dhe nga sëmundjet e 

këqija. 
*** 

O Allah, më ruaj nga grindja, nga dyfytyrësia dhe 
nga morali i keq. 

*** 
O Allah, më ruaj nga sherri i vetes sime dhe më 

udhëzo për çështjen më të drejtë. O Allah, m’i fal 
mëkatet që i kam bërë fshehurazi dhe haptazi, me 

vetëdije dhe pa vetëdije, ato që i di dhe ato që nuk i 
di. 
*** 

O Allah, më ruaj nga shirku (të bërit ortak) me 
vetëdije dhe më fal nëse e bëj pa vetëdije. 

*** 
O Allah, o Rrotullues i zemrave, bëje zemrën time 

të qëndrueshme në bindjen ndaj Teje. 
*** 

O Allah, më bëj të mjaftohem me hallallin Tënd, që 
të mos bie në haramet e Tua, dhe me mirësitë e Tua 

më bëj të pavarur nga çdo gjë veç Teje. 
*** 

O Allah, Zot i qiejve dhe i Tokës, Zot i Arshit 
madhështor, Zoti ynë dhe Zoti i çdo gjëje, Çarës i 

farës dhe i bërthamës, Shpallës i Teuratit, i Inxhilit 
dhe i Kuranit, më ruaj nga sherri i çdo gjëje që është 

nën pushtetin Tënd.  
 

O Zot, Ti je i Pari para të Cilit nuk ka pasur gjë dhe  
Ti je i Fundit pas të Cilit nuk mbetet gjë. Ti je i 

Dukshmi i lartë, mbi të Cilin nuk ka asgjë. Ti je i 
Padukshmi i afërt, i Cili është më afër se çdo gjë.   

Na i shlyej borxhet dhe na nxirr prej varfërisë. 
*** 

O Allah, më ruaj nga rëndesa e borxhit, nga 
mbizotërimi i njerëzve dhe nga tallja e armiqve.  

*** 
O Allah, më ruaj nga varfëria, nga pakësimi e nga 

poshtërimi, dhe më ruaj të mos bëj padrejtësi ose të 
mos më bëhet padrejtësi. 

*** 
O Allah, m’i fal mëkatet, ma zgjero vendbanimin 

dhe ma beko furnizimin që më jep. 
*** 

O Allah, më bëj të kënaqur me furnizimin që ma 
bën dhe më jep bereqet në të. 

*** 
O Allah, më shto pasurinë dhe fëmijët, dhe më jep 

bereqet në atë që më jep. 
*** 

O Allah, më jep shëndet në trupin tim. O Allah, më 
jep shëndet në dëgjimin tim. O Allah, më jep 

shëndet në shikimin tim. Nuk ka të denjë për t’u 
adhuruar, përveç Teje. 

*** 
O Allah, më ruaj që të mos vdes duke u zmbrapsur 

nga rruga Jote dhe më ruaj që të mos vdes nga 
helmimi. 

*** 
O Allah, të kërkoj falje dhe mirëqenie në fenë time, 
në dynjanë time, në familjen time dhe në pasurinë 

time. O Allah, m’i mbulo të turpshmet dhe më 
qetëso në momentet e frikës.  

 
O Allah, më ruaj nga para dhe nga mbrapa, nga e 

djathta dhe nga e majta, dhe nga lart. Kërkoj 
shpëtim në madhështinë Tënde nga ndëshkimi që 

vjen nga poshtë meje. 
*** 

O Allah, Zoti i njerëzve, largues i sëmundjeve, më 
shëro, sepse Ti je Shëruesi. Nuk ka shërim, përveç 

shërimit që Ti bën; shërim që nuk lë pas dobësi.  
*** 

O Allah, më ruaj nga lebra, nga çmenduria, nga 
paraliza, dhe nga sëmundjet e rënda.  

*** 
O Allah, më ruaj nga rënia prej lartësisë, nga 

shembja e gjërave mbi mua, nga vërshimi i ujërave, 
nga djegia në zjarr, dhe nga mosha e thyer.              

O Allah, më ruaj që shejtani të mos më devijojë në 
çastin e vdekjes.  

*** 
O Allah, më ruaj nga fatkeqësia që stërmundon, 
nga poshtërimi i mjerimit, nga caktimi i keq dhe 

nga vënia në tallje nga armiqtë. 
*** 

O Allah, të kërkoj dashurinë Tënde, dashurinë e atij 
që Të do dhe veprën që më afron te dashuria Jote. 

O Allah, ma bëj dashurinë për Ty më të dashur sesa 
dashurinë për veten time, për familjen time dhe për 

ujin e ftohtë. 
*** 

O Allah, të kërkoj veprimin e të mirave, braktisjen e 
të këqijave, dashurinë për të varfrit, dhe kërkoj të 

më falësh e të më mëshirosh. Nëse do që të 
sprovosh një popull, ma merr shpirtin pa më 

sprovuar.  
 

Dhe të kërkoj dashurinë Tënde, dashurinë e atij që 
Të do dhe dashurinë për veprën që më afron te 

dashuria Jote. 
*** 

O Allah, na e përtërit imanin në zemrat tona. 
*** 

O i Gjallë, o Mbajtës i ekzistencës, kërkoj ndihmë në 
mëshirën Tënde. 

*** 
O Allah, më bëj që të ta kem frikën në vetmi dhe në 
publik, dhe më bëj që të them të vërtetën në gëzim 

dhe në hidhërim.  
 

Më bëj të matur në kamje dhe në skamje. Të kërkoj 
begati që nuk mbaron dhe kënaqësi që nuk 

ndërpritet. Të kërkoj të më bësh të kënaqur pas 
caktimit Tënd.  

 
Të kërkoj kënaqësinë e shikimit në Fytyrën Tënde 

dhe mallin për takimin me Ty, pa fatkeqësi që 
dëmton dhe pa sprovim që çon në humbje.  

 
O Allah, na zbukuro me bukurinë e besimit dhe na 

bëj të udhëzuar e udhërrëfyes. 
*** 

O Allah, të kërkoj Xhenetin dhe më ruaj nga 
Xhehenemi. 

*** 
O Allah, na jep përfundim të mirë në të gjitha 

çështjet tona dhe na mbroj nga nënçmimi i dynjasë 
dhe nga dënimi i Ahiretit. 

*** 
O Allah, lavdëruar qofsh aq sa zënë qiejt dhe Toka 
dhe çfarë ka ndërmjet tyre, dhe aq sa Ti dëshiron 
prej gjërave të tjera. Ti je i denjë për lavdërim dhe 
falënderim. Gjëja më e drejtë që ka thënë robi dhe 

të gjithë ne jemi robërit e Tu, është:  
 

O Allah, askush s’mund ta pengojë atë që Ti e jep 
dhe askush s’mund ta japë atë që Ti e pengon; 

askush tjetër veç Teje s’mund të na sjellë dobi dhe e 
gjithë dobia është prej Teje. 

*** 
O Allah, më forco në fenë Tënde, më udhëzo dhe 

më bëj shkak për udhëzimin e të tjerëve. 
*** 

O Allah, më ruaj nga mëkatimi dhe nga borxhi. 
*** 

O Allah, kërkoj të gjitha mirësitë e Tua në dynja 
dhe në botën tjetër, ato që unë i di dhe ato që nuk i 

di.  
Kërkoj mbrojtjen Tënde nga të gjitha të këqijat në 

dynja dhe në botën tjetër, ato që unë i di dhe ato që 
nuk i di. 

*** 
O Allah, unë të kërkoj të mirën që ta ka kërkuar 
pejgamberi Yt, Muhamedi صلى الله عليه وسلم, dhe kërkoj të më 

ruash nga e keqja prej së cilës të ka kërkuar ta ruash 
pejgamberi Yt, Muhamedi صلى الله عليه وسلم. Ty të kërkoj ndihmë 

dhe te Ti përfundojnë çështjet. Nuk ka fuqi dhe 
mundësi për ndryshim, përveçse me lejen e 

Allahut. 
*** 

O Allah, më ruaj nëpërmjet Islamit, kur të jem në 
këmbë, kur të jem i ulur dhe kur të jem i shtrirë.      

O Allah, mos lejo armiqtë e mi të kënaqen me 
fatkeqësitë e mia.  

 
O Allah, të kërkoj çdo të mirë që është në dorën 
Tënde dhe kërkoj të më ruash nga çdo e keqe që 

është në dorën Tënde. 
*** 

O Allah, më bëj ta kuptoj fenë Islame. 
*** 

Kërkoj falje nga Allahu i madhërishëm, të vetmit të 
denjë për t’u adhuruar, të Gjallit të përjetshëm dhe 

Mbajtësit të ekzistencës, dhe Atij i kthehem me 
pendim. 

 
 



19 
 

*** 
O Allah, të kërkoj të mirat e kësaj dite, fitoren e saj, 

ndihmën e saj, dritën e saj, bereqetin e saj dhe 
udhëzimin e saj. Dhe më ruaj nga sherri i kësaj dite 

dhe nga sherri që vjen pas saj. 
*** 

O Allah, më jep mundësi dhe mos u jep mundësi të 
tjerëve kundër meje, më ndihmo dhe mos ndihmo 
të tjerët kundër meje, kurdis plane në favor timin 

dhe jo kundër meje.  
 

Më udhëzo në rrugën e drejtë dhe ma bëj të lehtë 
udhëzimin. Më ndihmo kundër atyre që më 

dëmtojnë.  
 

O Allah, më bëj të të falënderoj e të të kujtoj shumë, 
ma udhëzo zemrën, ma drejto gjuhën dhe ma largo 

mllefin nga zemra. 
*** 

O Allah, asgjë nuk është e lehtë, përveç asaj që Ti e 
bën të lehtë. Dhe, nëse Ti do, e lehtëson edhe 

pikëllimin. 

*** 
O Allah, të kërkoj të gjitha të mirat, të tashmet dhe 
të mëvonshmet, atë që unë e di dhe atë që nuk e di. 
Dhe kërkoj të më ruash nga i gjithë sherri, i tashmi 
dhe i mëvonshmi, atë që unë e di dhe atë që nuk e 

di.  
 

Kërkoj prej Teje Xhenetin dhe çdo fjalë e vepër që 
më afron drejt tij, dhe kërkoj mbrojtje prej Teje nga 
Xhehenemi dhe çdo fjalë e vepër që më afron drejt 

tij.  
 

Të kërkoj të mirën që ta ka kërkuar i Dërguari Yt, 
Muhamedi صلى الله عليه وسلم, dhe kërkoj të më ruash nga ajo prej 
së cilës ai të ka kërkuar ta ruash. Dhe të lus që t’i 
japësh fund të mbarë çdo çështjeje që ke caktuar 

për mua. 
*** 

O Allah, më llogarit me llogari të lehtë. 
*** 

O Allah, kërkoj shpëtim në kënaqësinë Tënde nga 
zemërimi Yt dhe në faljen Tënde nga ndëshkimi Yt. 
Kërkoj shpëtim te Ti prej Teje. Unë nuk mund të të 
lavdëroj ashtu siç e meriton Ti. Ti je i lavdërueshëm 

ashtu siç Ti lavdëron Veten Tënde. 

*** 
O Allah, me diturinë Tënde për të fshehtën dhe 
fuqinë Tënde mbi krijimin, më jep jetë përderisa 

jeta është mirë për mua dhe ma merr shpirtin, kur 
vdekja është më mirë për mua.  

*** 
O Allah, Ty të jam dorëzuar, Ty të kam besuar, 

vetëm në Ty jam mbështetur, Ty të jam kthyer me 
pendim dhe për Ty jam kundërshtuar me të tjerët. 
O Allah, kërkoj shpëtim në madhështinë Tënde - 

nuk ka të denjë për t’u adhuruar, përveç Teje - që të 
mos më shpiesh në humbje. Ti je i Gjalli që nuk 

vdes, ndërsa njerëzit dhe xhinët vdesin. 
*** 

O Allah, unë jam robi Yt, biri i robit Tënd dhe biri i 
robëreshës Tënde. Jeta ime është në dorën Tënde. 
Gjykimi Yt mbi mua zbatohet dhe caktimi Yt për 

mua është i drejtë. 
  

Të lus me çdo emër Tëndin me të cilin e ke 
emërtuar Veten ose ia ke mësuar ndonjërit prej 

krijesave Tua, ose e ke shpallur në Librin Tënd, ose 
e ke ruajtur në dijen Tënde të fshehtë, ta bësh 

Kuranin pranverë të zemrës sime, dritë të gjoksit 
tim dhe shkak për largimin e pikëllimit për të 

kaluarën dhe ankthit për të ardhmen. 

*** 
O Allah, Ty të takon falënderimi. Ti je Drita e qiejve 

dhe e Tokës dhe i çdo gjëje që gjendet në to. Ty të 
takon falënderimi. Ti je Mbajtësi i qiejve dhe i 

Tokës dhe i çdo gjëje që gjendet në to.  
 

Ty të takon falënderimi, sepse Ti je e Vërteta. 
Premtimi Yt është i vërtetë. Fjala Jote është e 

vërtetë. Takimi me Ty është i vërtetë. Xheneti është 
i vërtetë. Xhehenemi është i vërtetë. Kijameti është i 

vërtetë. Pejgamberët janë të vërtetë dhe       
Muhamedi صلى الله عليه وسلم është i vërtetë.  

 
O Allah, Ty të dorëzohem, në Ty besoj, në Ty 

mbështetem, Ty të kthehem me pendim, për Ty 
armiqësohem dhe te Ti gjykohem.  

 
M’i fal mëkatet që i kam bërë dhe që do t’i bëj, ato 

që i kam fshehur dhe ato që i kam bërë haptazi. Ti e 
përparon kë të duash dhe e vonon kë të duash. Nuk 

ka të denjë për t’u adhuruar, përveç Teje. 

*** 
O Allah, Zoti i Xhibrilit, i Mikailit dhe i Israfilit, 
Shpikës i qiejve dhe i Tokës, Njohës i së fshehtës 
dhe i së dukshmes, Ti gjykon mes robërve Tu për 

çështjet që ata kundërshtohen.  
 

Më udhëzo në të vërtetën për të cilën njerëzit, me 
lejen Tënde, kundërshtohen. Vërtet, Ti udhëzon kë 

të duash në rrugë të drejtë. 
*** 

O Allah, shpresoj te mëshira Jote. Ma përmirëso 
çdo gjë timen dhe mos më lër të mbështetem në 
veten time as sa një kapsallitje e syrit. Nuk ka të 

denjë për t’u adhuruar, përveç Teje. 
*** 

Paqja dhe bekimi i Allahut qofshin mbi më të 
nderuarin, pejgamberin Muhamed صلى الله عليه وسلم, mbi familjen 
e tij, mbi të gjithë shokët e tij dhe mbi të gjithë ata 
që ndjekin me besnikëri dhe devotshmëri rrugën e 

tij deri në Ditën e Gjykimit. 

Lutja jonë e fundit është: Lavdërimet e përkryera i 
takojnë vetëm Allahut, Zotit të botëve. 


